
MINUTI

Il-Minuti tal-Laqgħa Nru 13, li saret fis-17 ta’ Jannar 2018, ġew ikkonfermati.

IĊ-CHAIRPERSON (Onor. Beppe Fenech Adami): Nilqagħkom għall-14-il laqgħa tal-Kumitat dwar il-Kontijiet Pubbliċi f’din il-Leġiżlatura. 

L-Onor. Claudio Grech.

ONOR. CLAUDIO GRECH: Mr Chairman, kien hemm materja fil-korrispondenza marbuta ma’ xi dokumentazzjoni li kellu jippreżenta ċ-Chief Executive Officer (CEO) tal-Lands Authority. Forsi s-Segretarja tista’ taġġornana dwar iż-żewġ requirements li kien hemm, u ċioè l-kopji tal-emails li kellhom jintbagħtu u l-konferma li l-Gvern irċieva l-pagamenti li kien hemm b’lura.

L-ISKRIVANA TAL-KUMITAT: Jien erġajt ktibt lis-Sur Mifsud fejn fakkartu u anke bgħattlu extract mit-transcript tal-aħħar laqgħa tal-Kumitat fejn kien qed jiġi mitlub jibgħat l-informazzjoni, però ma smajt xejn mingħandu. 

ONOR. CLAUDIO GRECH: Tista’ forsi terġa’ tagħmel follow-up ieħor għall-meeting li jmiss, forsi jkollna konferma finali? Għax naħseb li issa ilna madwar xahar nistennew din l-informazzjoni.

L-ISKRIVANA TAL-KUMITAT: Nerġa’ niktiblu.

IĊ-CHAIRPERSON: Naħseb għall-finijiet ta’ Minuti tajjeb nirreġistraw li din hija t-tielet laqgħa fejn qegħdin nitolbu din l-informazzjoni u dan il-Kumitat għadu mingħajr risposta. Tajjeb nirrileva li din l-informazzjoni li qegħdin nitolbu, jekk teżisti.... (Interruzzjonijiet) Konferma li ċ-ċekkijiet issarrfu, u kopja tal-korrispondenza li għaddiet bejn id-Dipartiment u/jew l-Awtorità u s-sinjuri in konnessjoni mal-art ta’ Spinola għal talbiet biex jiġi effettwat il-ħlas. Is-Sur Mifsud kien qalilna li saru diversi talbiet matul ix-xhur, anke riċentement u l-Onor. Claudio Grech kien talab kopja tal-emails  li ntbagħtu, però sal-lum għadna ma ntagħatajniex kopja ta’ dawn l-emails. Qed jiġi rreġistrat li dan huwa nuqqas għax filwaqt li stajt nifhem li dwar iċ-ċekkijiet ma setax jgħidilna jekk issarrfux sakemm dawn fil-fatt jissarrfu, dwar il-korrispondenza kulma jrid isir huwa li tintbagħat kopja tagħha.

ONOR. ROBERT ABELA: Jiġifieri l-korrispondenza fejn ix-xerrej kien qed jintalab jagħmel il-pagament.  Hux hekk? Naturalment jekk intalbet, is-Sur Mifsud irid jibgħatha, però ma nafx jekk forsi fehemx li minħabba li sar il-pagament allura dik il-korrispondenza ġiet superfluwa.  

ONOR. ALEX MUSCAT: Intalbet il-korrispondenza jew konferma li ċ-ċekkijiet effettivament ġew cleared?

IĊ-CHAIRPERSON: F’waħda mil-laqgħat ta’ dan il-Kumitat kien qam id-dibittitu dwar kemm-il talba saret għall-ħlas, u s-Sur Mifsud kien tana x’nifhmu li kienu saru diversi talbiet mid-dipartiment għall-ħlas, u jekk m’iniex sejjer żball, kien qal li kien hemm korrispondenza b’email. Hu kien obbliga ruħu li se jippreżenta kopja ta’ din il-korrispondenza li għaddiet, però s’issa din għadha ma ġietx ippreżentata lil dan il-Kumitat. 

Nistgħu issa ngħaddu għat-tieni item fuq l-aġenda tal-lum.


DISKUSSJONI DWAR IT-TALBA LI SARET MILL-MEMBRI TAL-OPPOŻIZZJONI GĦAL INVESTIGAZZJONI DWAR IS-SITWAZZJONI TAL-INGAĠĠ TA’ ĦADDIEMA FIL-WASTESERV MATUL IL-PERJODU 
JANNAR 2016 - ĠUNJU 2017

IĊ-CHAIRPERSON:  L-Oppożizzjoni talbet li jitla’ jixhed is-Sur Tonio Montebello li nifhem li jinsab barra. 

ONOR. ROBERT ABELA: Sur President, qabel jidħol ix-xhud xtaqt nissolleva punt. Jiena rajt l-ittra tal-Oppożizzjoni datata 21 ta’ Lulju, 2017 fejn qed tintalab indaġni għall-perjodu Jannar 2016 – Ġunju 2017. Filwaqt li aħna, bħala Membri tal-Gvern, nixtiequ li din l-indaġni ssir, qegħdin nitolbu li din tiġi estiża biex tibda mis-sena 2010. 

IĊ-CHAIRPERSON: Onor. Abela, tajjeb li nirrileva li f’Ġunju 2013 il-Gvern, tramite l-Ministru Leo Brincat, kien ikkummissjona rapport fejn kienet ingħatat snapshot tas-sitwazzjoni kif kienet fil-Wasteserv sas-sena 2013. Jien m’għandix problema li meta jkun hawn ix-xhud quddiemna nagħmlulu d-domandi, però naturalment irridu nifhmu wkoll li ma jistax ikollna proċess għaddej li nwessgħuh sa meta rridu għax allura nistgħu nitkellmu għall-perjodu ...

ONOR. ROBERT ABELA: Imma aħna qegħdin niddefinixxu perjodu.

ONOR. ALEX MUSCAT: Jekk il-każ huwa hekk u sar dak ir-rapport allura naħseb li se niffaċilitaw ħafna l-ħajja tan-National Audit Office (NAO), però jidhirli li r-rapport li kien intalab kien dwar il-family park minħabba li kien hemm concerns li jirrigwardjaw is-saħħa u fil-fatt wara dak ir-rapport kien ingħalaq il-family park minħabba li rriżulta li seta’ ikun hemm ċertu periklu pubbliku, imbagħad wara reġa’ nfetaħ. Jiġifieri dak ir-rapport kien marbut ma’ park li jaqa’ taħt Wasteserv, speċifikament mal-family park ta’ Marsaskala. 

IĊ-CHAIRPERSON: Kollega m’intix korrett.  Hemm rapport intitolat “Organisational and HRM Assessment of Wasteserv” datat Ġunju 2013 li kien ikkummissjonat mill-Ministru tal-Ambjent ta’ dak iż-żmien, Leo Brincat, u jekk m’iniex sejjer żball, kienet saret diskussjoni ampja fuqu fil-Plenarja.

ONOR. ROBERT ABELA: Imma aħna bħala PAC qegħdin nitkellmu.

ONOR. ALEX MUSCAT: Jekk teżisti din l-informazzjoni diġà, tant l-aħjar biex tkun inkorporata...

ONOR. ROBERT ABELA: Tista’ tgħinna u tinġab ukoll għall-attenzjoni ta’ din l-indaġni.

IĊ-CHAIRPERSON: Jien m’għandi ebda problema li meta jkun hawn ix-xhud tistaqsuh mill-2010, però bħala fatt, ħafna mill-informazzjoni li qegħdin titolbu tinsab f’waħda mill-ewwel affarijiet li kien għamel il-Ministru Leo Brincat meta kien ikkummissjona rapport speċifikament fuq Wasteserv, liema rapport diġà tqiegħed fuq il-Mejda tal-Kamra. 

Hawnhekk m’aħniex qegħdin nagħmlu investigazzjoni, fis-sens li m’aħniex qegħdin niddiskutu rapport tal-Awditur bħalma kellna fil-każ preċedenti, probabbilment qegħdin nagħmlu xogħol li huwa aktar tal-PAC kif għandu jkun, jew xogħol li forsi dan il-Kumitat ma tantx jagħmel minnu. Jien naħseb li ladarba x-xhud se jiddeponi, ikun għaqli li jiddeponi bil-ġurament. 

Għalhekk nitlob li jissejjaħ ix-xhud fil-kamra.

Is-Sur Tonio Montebello daħal fil-Kamra tal-Kumitat.

IĊ-CHAIRPERSON: Sur Montebello, il-wara nofsinhar it-tajjeb. Se tibda billi l-ewwel jingħatalek il-ġurament, imbagħad wara se jkunu qegħdin isirulek il-mistoqsijiet. Tajjeb tkun taf li din il-laqgħa bħalissa qiegħda tiġi streamed live u anke mxandra live fuq it-televiżjoni. Infakkrek li inti obbligat twieġeb il-mistoqsijiet li jsirulek u trid tgħid il-verità u l-verità kollha.

IS-SUR TONIO MONTEBELLO:  Jiena, Tonio Montebello, naħlef li ngħid is-sewwa, is-sewwa kollu u xejn ħlief is-sewwa. Hekk Alla jgħinni. 

IĊ-CHAIRPERSON: Sur Montebello, tista’, jekk jogħġbok, tgħidilna x’inhi l-pożizzjoni tiegħek ma’ Wasteserv?

IS-SUR TONIO MONTEBELLO:  Jiena Kap Eżekuttiv ta’ Wasteserv.

IĊ-CHAIRPERSON: Tista’ tgħidilna meta bdejt f’din il-kariga?

IS-SUR TONIO MONTEBELLO: Bdejt fit-3 ta’ Jannar, 2014.

IĊ-CHAIRPERSON: B’mod ġenerali tista’ tgħidilna x’inhu eżattament l-operat ta’ Wasteserv?

IS-SUR TONIO MONTEBELLO: Wasteserv hija kumpanija governattiva li l-għan aħħari tagħha huwa li tipprovdi l-infrastruttura neċessarja biex jiġi handled l-iskart iġġenerat fil-pajjiż. Għandha diversi impjanti u hemm diversi modi kif nitrattaw skart differenti: Hemm l-iskart riċiklabbli, li jiġi magħżul biex jiġi esportat barra minn Malta, u hemm l-iskart li jiġi mill-borża s-sewda, li fih ammont ta’ skart organiku li minnu niġġeneraw il-gass permezz ta’ anaerobic digestion. Aħna wkoll responsabbli mill-immanniġġjar tal-unika landfill li għandu l-pajjiż, responsabbli wkoll mill-inċineratur fil-Marsa, li fih jinħarqu l-karkassi mill-biċċerija, l-iskart mill-isptarijiet, skart tal-industrija farmaċewtika, kif ukoll materjal meqjus hazardous bħal żebgħa u kimika oħrajn. Għandna numru ta’ civic amenity (CA) sites, fejn il-pubbliku jista’ jiddisponi minn skart ta’ natura goffa. Għandna wkoll transfer station ġewwa Għawdex li hija maqsuma f’żewġ partijiet, parti fejn isir is-separazzjoni tal-iskart riċiklabbli, u parti oħra fejn jiġu ppakkjati l-boroż is-suwed biex jiġu trasferiti lejn Malta ġo leak proof containers. 

IĊ-CHAIRPERSON: Int għedtilna li bdejt tokkupa din il-kariga f’Jannar 2014. Naturalment hemm bord tad-diretturi li inti tirrispondi għalih. 

IS-SUR TONIO MONTEBELLO: Iva.

IĊ-CHAIRPERSON: Tista’ tgħidilna kif inhu kompost dan il-bord tad-diretturi u minn min hu kompost?

IS-SUR TONIO MONTEBELLO: Il-bord huwa magħmul minn Chairman li huwa s-Sur David Borg, u numru ta’ diretturi. Fil-fatt għadhom kemm inbiddlu xi diretturi u jekk insemmihom jista’ jkun li ma nkunx korrett fl-ismijiet kollha għax ma ġejtx ippreparat b’dik l-informazzjoni, però nippreżentaha d-darba li jmiss.

IĊ-CHAIRPERSON: Semmejntilna s-siti li fihom topera Wasteserv. Tista’ terġa’ semmihomlna wieħed wieħed, jekk jogħġbok?

IS-SUR TONIO MONTEBELLO: Hemm Sant’ Antnin, li huwa maqsum f’żewġ impjanti.  L-ewwel parti tal-impjant hija dik imsejħa Material Recycling Facility (MRF), fejn fiha kien isir, għax issa inħarqet, is-separazzjoni tal-iskart riċiklabbli, kemm dak l-iskart li jiġi minn curbside collection, jiġifieri l-borża l-gżira jew il-borża l-ħadra, il-materjal li jinġabar fil-bring-in sites, dawk il-domes li qegħdin f’kull raħal, fejn in-nies ipoġġu l-plastic, karti, eċċ, u anke xi materjal li jiġi mis-CA sites, li jkun source separated fis-sites stess.  It-tieni parti ta’ Sant’ Antnin hija dik l-imsejħa mechanical and biological treatment (MBT) plant. Hemmhekk tiġi trattata l-borża s-sewda, fejn b’mod mekkaniku tinfetaħ il-borża, jinħarġu l-plastics, ħadid, eċċ., però mbagħad il-parti organika ssir forma ta’ soppa, tintbagħat ġo tankijiet apposta li ma jkunx hemm ossiġinu fihom, sabiex permezz ta’ anaerobic digestion jiġi ġġenerat il-Methante, CH4, li mbagħad nużawh bħala gass għal ġo magni u nipproduċu d-dawl. Dak huwa Sant’Antnin.

Hemm imbagħad sitt CA sites, ħamsa f’Malta u waħda f’Għawdex.  Dawn jinsabu  f’Ħal Far, l-Imrieħel, Ħal Luqa, Żwejra, Ta’ Qali, u x-Xewkija Għawdex. Is-CA sites huma maħluqa għall-pubbliku, fejn il-pubbliku jista’ jmur b’affarijiet goffi u jiddisponi minnhom hemmhekk, imbagħad aħna minn hemmhekk imwasslu l-materjali skont fejn ikun hemm bżonn; jekk ikun materjal ta’ konstruzzjoni neħduh fil-barriera, jekk ikun materjal għal landfill, neħduh hemmhekk, jekk ikun materjal riċiklabbli neħduh Sant’Antnin.

IĊ-CHAIRPERSON:  Ovvjament dawn is-siti nfetħu gradwalment fuq perjodu ta’ żmien. Taf tgħidilna meta nfetħu?

IS-SUR TONIO MONTEBELLO: Meta bdejt jien fl-2014 kienu kollha miftuħa, minbarra dik Ta’ Qali, li nfetħet fl-2015.

IĊ-CHAIRPERSON: L-oħrajn meta nfetħu?

IS-SUR TONIO MONTEBELLO: M’għandix l-informazzjoni, imma żgur qabel żmieni. Safejn naf jien fi żmien l-Amministrazzjoni ta’ qabel.

IĊ-CHAIRPERSON: Jiġifieri mill-2014, meta dħalt inti, infetaħ sit wieħed.

IS-SUR TONIO MONTEBELLO:  Iva.

IĊ-CHAIRPERSON: U kemm hemm b’kollox?

IS-SUR TONIO MONTEBELLO:  Sitta b’kollox, ħamsa f’Malta u wieħed f’Għawdex. 

IĊ-CHAIRPERSON: Tista’ tkompli bl-ispjega li kont qiegħed tagħmel, jekk jogħġbok?

IS-SUR TONIO MONTEBELLO:  Fil-Marsa hemm inċineratur li ilu hemmhekk, li kif spjegajt, jaħraq fih karkassi li joħorġu mill-biċċerija, materjal mill-isptar, u anke, meta jkollna l-kapaċità, naħarqu wkoll materjali tal-farmaċewtika u xi żebgħat, eċċ. Fl-2016 inawgurajna mpjant biswit l-inċineratur, l-autoclave, li huwa forn industrijali li jsajjar il-laħam tal-karkassi. Il-karkassi huma magħmula minn madwar 80% ilma li meta taħraqhom fl-inċineratur tkun qed tuża ħafna diesel għalxejn, imma bis-saħħa tal-autoclave, il-karkassa titnixxef, imbagħad tispiċċa bi dried boning u taħraq lilu biex b’hekk ma taħlix daqshekk diesel u x-xaħam tal-karkassa tużah ukoll bħala fuel minflok id-diesel. Dak huwa mpjant li nidejna fl-2016. 

Imbagħad hemm il-Magħtab Complex, li huwa maqsum fl-Għallis landfill u fl-impjant il-ġdid li nsejħulu Malta North. Il-landfill ovvjament hija engineered landfill, jiġifieri għandha lining apposta biex tipproteġi milli l-materjal, minn ġoż-żibel jgħaddi għal ġol-water table. Ovvjament trid tistalla wkoll ammont ta’ gas wells biex il-gass li jinħoloq fil-landfill ma joħroġx fl-atmosfera u jiġi trattat. 

L-impjant ta’ Malta North huwa wkoll MBT u ġie inawgurat fl-2016 bil-għan li jitratta madwar 66,000 tunellata ta’ municipal solid waste, madwar 47,000 tunellata bulky waste, u madwar 39,000 tunellata demel tal-baqar u tat-tiġieġ li jitħallat mal-iskart domestiku sabiex jiġi ġġenerat il-gass. Il-prinċipju ta’ Malta North huwa simili għall-prinċipju ta’ Sant Antnin, però b’teknoloġija ħafna iktar avvanzata. 

Imbagħad hemm l-impjant ta’ Għawdex, li wkoll ġie inawgurat fl-2016. Sa ftit qabel l-2016 konna qed noperaw fil-landfill tal-Qortin, li imbagħad ingħalqet. L-impjant li jinsab ġewwa x-Xewkija, biswit is-CA site tax-Xewkija, għandu żewġ għanijiet, għandu MRF żgħira fejn jidħol il-materjal riċiklabbli li jiġi sseparat f’Għawdex stess, imbagħad għandu transfer station fejn il-borża s-sewda tinġabar ġo kontenituri apposta, li huma leakproof, biex imbagħad jitwasslu Malta fl-impjant ta’ Malta North. 

IĊ-CHAIRPERSON: Tista’ tgħidilna kif hija l-istruttura organizzattiva ta’ Wasteserv?

IS-SUR TONIO MONTEBELLO: Hemm jien bħala CEO, imbagħad għandi numru ta’ chief officers, u bħala main branches għandi l-Operat u l-Proġetti. Ovvjament ix-xogħol tal-Proġetti huwa li jniedu l-proġetti, jaraw li jsiru u jitlestew, jikkoperaw mal-Operat sabiex jaraw dak li għandu bżonn l-Operat sabiex il-proġetti jseħħu. Imbagħad ovvjament l-ikbar dipartiment huwa l-Operations fejn hemm iċ-Chief Operating Officer li għandu numru ta’ facility managers, li huma inġiniera responsabbli mill-varji impjanti u faċilitajiet. Taħthom imbagħad hemm il-plant u l-mantainance engineers, imbagħad hemm il-fitters, l-assistant fitters, is-sorters, etc. 

IĊ-CHAIRPERSON: Jeżisti business plan ta’ Wasteserv? X’inhuma l-pjanijiet f’terminu immedjat u fil-futur?

IS-SUR TONIO MONTEBELLO: Wasteserv topera fl-ambitu tal-waste management plan li kien ippreżentat fil-Parlament, u nista’ ngħid li hija l-key stakeholder fl-ambitu tal-waste management plan; dak kollu li aħna nagħmlu, apparti li jiġi ppreżentat lill-bord u jsiru diskussjonijiet mal-bord, isir fl-ambitu tal-waste management plan.  Għalina dak qisu l-business plan tagħna.

IĊ-CHAIRPERSON: Where do you see Wasteserv going?

IS-SUR TONIO MONTEBELLO: Li nista’ ngħid hu li f’dan l-istadju qed naraw żieda fir- recyclables kif ukoll żieda fil-waste generated. Il-kompitu tiegħi huwa li nipprepara l-infrastruttura neċessarja biex inkun f’pożizzjoni nimmaniġġa l-iskart tal-borża s-sewda u tal-borża l-griża, imma qed nara li għad jonqos xi jsir bħala infrastruttura. Kulħadd jitkellem fuq il-famuża waste-to-energy, li naħseb li hija key element fl-infrastruttura ta’ pajjiżna, però naħseb li għad irridu nsaħħu l-mod kif in-nies jisseparaw għax għalkemm isir ħafna separazzjoni ta’ skart, hemm ħafna skart li jkun ħażin, jiġifieri għalkemm in-nies jisseparaw, ma jafux verament xi jridu jisseparaw. Hemmhekk huwa fejn nistgħu naħdmu ħafna iktar biex naraw li jkollna nuqqas fil-landfill. Il-kompitu tiegħi huwa li nassigura li jkun hemm infrastruttura neċessarja biex jiġi amministrat l-iskart.

ONOR. CLAUDIO GRECH: Però business plan formali għandkom? 

IS-SUR TONIO MONTEBELLO: Le. 

IĊ-CHAIRPERSON: Niġu għar-riżorsi umani. X’inhu l-mod u l-istrateġija kif topera Wasteserv minn dan il-lat?

IS-SUR TONIO MONTEBELLO: L-industrija tal-immanniġġjar tal-iskart hija waħda partikolari ħafna; hija industrija li tesebixxi turnover qawwi ta’ nies, hija industrija perikoluża, maħmuġa u diffiċli. Meta dħalt fl-2014 u bdejt nara l-impjanti li kienu se jiġu online, ovvjament bdejna nagħmlu l-pjanijiet tagħna sabiex ikollna l-ammont ta’ nies neċessarju biex ikopru l-bżonnijiet tagħna. Jekk tippermettuli, nixtieq l-ewwel nagħmel il-kuntest biex inkun ċar fi kliemi. 

Sant’Antnin huwa impjant antik b’teknoloġija pjuttost antika. Meta saret il-parti tal-MRF, li hija l-iktar parti laborjuża u li tinvolvi nies, kienet maħluqa għal dak li jissejjaħ single stream recyclables, fejn inti taqbad ammont ta’ plastik imħallat, tgħaddih minn ġos-sistema, u n-nies jisseparaw il-plastics differenti. That was the aim at the time.

ONOR. CLAUDIO GRECH: Manwalment.

IS-SUR TONIO MONTEBELLO: Iva, l-unika parti awtomatika li hemm hija ż-żewġ kalamiti differenti li jisseparaw l-aluminium mill-ħadid, però l-kumplament isir bl-idejn. L-għan tal-impjant kien li n-nies titfagħlhom il-plastik imħallat u huma jisseparawh biex b’hekk teoretikament tilħaq l-efficencies li kien maħsub fl-impjant. Biss ġara li over time l-użu tal-borża l-ġżira as opposed għall-użu tal-bring in sites, żdied, u l-borża l-griża meta tasal għandna tkun imħallta b’kollox, jiġifieri jkun fiha l-plastics kollha flimkien, karti u kartun, u allura impjant li kien maħluq bħala single stream sorting system beda jirċievi l-materjal kollu f’daqqa. Dan joħloq sfidi kbar biex jirnexxilek tasal għall-effiċjenzi li trid. Fil-fatt fil-bidu tal-2016 konna qed naraw li 40% minn dak li jidħol, b’xi mod jew ieħor ma jintremiex imma jmur għal refuse derived fuel (RDF) – li barra minn Malta jintuża bħala fuel biex jinħaraq – però fir-realtà dan l-40% li kien qed jinħela, nofsu jkun materjal tajjeb, u nofsu jkun materjal kontaminat li ma jkunx tajjeb għar-riċiklaġġ. Tul iż-żmien, speċjalment fl-2016, għamilna diversi esperimenti. Ippruvajna, pereżempju,  ngħaddu l-materjal, imbagħad nerġgħu ngħadduh it-tieni darba biex naraw jekk inżidux l-effiċjenza, però sibna li l-effiċjenza ma żdeditx għax il-valur tal-output li tieħu mit-tieni round, vis-à-vis x-shift li tkun għamilt u n-nies li jkollok impjegati hemmhekk ma jkunx worth it. L-impjant kien imħaddem b’madwar 80 ruħ għal kull shift u hemm shift day in, day out, jiġifieri madwar 160 ruħ. L-impjant ukoll kellu parti żgħira li kienet tintuża rarament, meta jkollok in-nies żejda, u hija rudimentali ħafna, fis-sens ta’ linja dritta bin-nies joqogħdu ġewwa stations, litteralment jaqbdu l-affarijiet. Allura fl-2016 jien kont qed naħseb biex nuża dik il-linja wkoll ħalli nkompli nżid l-effiċjenza, però dik is-sena kien hemm kumpanija privata li kienet topera mill-Ħandaq u kienet a very very basic MRF, li falliet. U d-differenza li din għamlet fuqna kienet kbira għax aħna konna nieħdu 250 tunellata materjal riċiklabbli fil-ġimgħa u din il-kumpanja kienet tipproċessa 100 tunellata oħra, li mbagħad ġew għandna wkoll. Jiġifieri jien, li diġà kelli mpjant li ma kienx magħmul għal dak il-materjal u kont diġà qed inbati b’250 tunellata fil-ġimgħa, f’daqqa waħda sibt ruħi with that increase which was very, very substantial. Fil-fatt, at one point, it-telf tagħna waqa’ kważi għal 50%. Hemmhekk jien ovvjament għamilt il-pjanijiet tiegħi biex indaħħal it-tielet shift ta’ bil-lejl u nuża l-impjant rudimentali. Kellna wkoll pjan ta’ kif in-nies tal-proġetti jieħdu ħsieb biex ninvestu f’magna ġdida li tissejjaħ near infrared sorter, li bażikament titfa’ near infrared fuq il-materjal, jiġi lura d-dawl ġol-magna, jinbidel il-wavelength u tinduna xi plastic ikun. Jiġifieri konna se nagħmlu dak l-investiment; kellna l-pjanijiet kollha in place, kellna l-pjanijiet li nagħmlu x-shift ta’ bil-lejl, il-pjanijiet li nużaw il-linja l-oħra u ppreżentajt dawk il-figuri lill-bord u lill-Ministru tiegħi. Qed nitkellem li give or take ridt bejn 80 u 100 ħaddiem. 
IĊ-CHAIRPERSON: Fuq liema perjodu qegħdin nitkellmu?

IS-SUR TONIO MONTEBELLO:  Lejn Novembru, Diċembru 2016. Ovvjament wieħed japprezza li minn meta nagħmel it-talbiet sakemm jiġu fis-seħħ, ikun hemm ċertu żmien.

ONOR. CLAUDIO GRECH: Biex jaħdmu fejn? F’liema sit?

IS-SUR TONIO MONTEBELLO: Fl-MRF ta’ Sant’Antnin biss.

IĊ-CHAIRPERSON: Jien qed nifhem li l-pjan kien li żżid xift ieħor biex jaħdmu bil-lejl għax qed nifhem li ma kenux jaħdmu bil-lejl.

IS-SUR TONIO MONTEBELLO: Iva.

IĊ-CHAIRPERSON: Kemm-il siegħa kien jopera kuljum?

IS-SUR TONIO MONTEBELLO: 12-il siegħa kuljum, mis-6:30 a.m. sas-6:30 p.m.

IĊ-CHAIRPERSON: Kien hemm żewġ xiftijiet?

IS-SUR TONIO MONTEBELLO: Iva, għax huma jaħdmu day in, day out; 12-il siegħa kull xift bi break fin-nofs. 

IĊ-CHAIRPERSON: U jieqaf ix-xogħol bil-lejl.

IS-SUR TONIO MONTEBELLO:  Fil-każ tal-MRF iva, imma fil-każ tal-MBT jibqa’ sejjer sal-10:00 p.m. minħabba li l-materjal jibqa’ dieħel, fis-sens li t-trakkijiet taż-żibel jibqgħu jġibu ż-żibel. Hemm ukoll żieda fil-materjal taż-żibel li huwa dieħel, kemm dak li huwa għar-riċiklaġġ, kif ukoll tal-borża s-sewda, u dik hija pressure li kontinwament inħossu. Fl-istess ħin, ġibna l-impjant ta’ Malta North fil-Magħtab online. Il-kuntratt tal-impjant ta’ Malta North oriġinalment kien diġà fis-seħħ meta dħalt jien għalkemm il-proġett ma kienx għadu beda, imbagħad lestejnih.

IĊ-CHAIRPERSON: Allura kien se jieħu parti mill-iskart li sa dakinhar kien imur Sant’Antnin.

IS-SUR TONIO MONTEBELLO: Imma mhux ir-riċiklabbli.

IĊ-CHAIRPERSON: Però parti mill-burden li kienet fuq Sant’Antnin minn issa ‘l quddiem kienet se tinġarr... (Interruzzjonijiet) Malta North fejn kienet qed isserraħ mill-impjanti kollha?

IS-SUR TONIO MONTEBELLO: Sant’Antnin kien jieħu terz tal-borża s-sewda, u ż-żewġ terzi l-oħra kienu jmorru kollha ġol-landfill. L-impjant ta’ Malta North inħoloq biex jieħu terż ieħor tal-borża s-sewda; terz kien se jmur Sant’Antnin, terz ieħor f’Malta North, u terz ieħor kien se jibqa’ jintrema’ fil-landfill.

IĊ-CHAIRPERSON: Jiġifieri Malta North m’effettwax lil Sant’Antnin.

IS-SUR TONIO MONTEBELLO: Assolutament, le. Malta North qatt ma kien iddisinjat biex jieħu r-riċiklabbli.  L-impjant huwa magħmul biex jinħarġu riċiklabbli mill-borża s-sewda, però r-riċiklabbli li jinħarġu mill-borża s-sewda jkunu kontaminati u ma jkunux ta’ kwalità tajba biżżejjed biex tesportahom għal prezz tajjeb. Fil-fatt, barra minn Malta, ġeneralment ikollhom waste-to-energy technology ħdejn l-impjant biex il-materjal jibqa’ sejjer direttament għall-enerġija. Meta fi Frar 2016 inawgurajna Malta North u bdejna noperawh, ovvjament kellna l-ftehim mal-kuntrattur biex noperaw it-tmien sigħat tagħna, imma malli rajna li l-impjant kien maħluq għal tmien sigħat u għal terz tal-borża s-sewda, ridna li jekk jista’ jkun nitrattaw il-borża s-sewda kollha. Allura bdejna naħsbu biex inżidu xift ieħor f’Malta North u fil-fatt żidnih lejn nofs l-2016 biex kemm jista’ jkun naħdmu l-borża s-sewda. Irrid ngħid ukoll li bħala pajjiż żgħir aħna għandna l-iżvantaġġ li ma nilħqux l-economies of scale neċessarji biex niġġustifikaw MRF kif naraw barra minn Malta, fejn tant ikun hemm kwantità ta’ materjal li jiġġustifika MRF kważi awtomatiku bin-near infrared sorters biss u kulma jkollok ftit nies li jagħmlu quality control. Sfortunatament hawn Malta ma niġġustifikawhiex minħabba li l-economies of scales tagħna huma baxxi wisq.

IĊ-CHAIRPERSON: Però b’dan l-upgrade li kontu se tagħmlu...

IS-SUR TONIO MONTEBELLO: Waħda biss konna se ndaħħlu.

IĊ-CHAIRPERSON: Però l-upgrade kienet less labour intensive in terms of human resources. Hux hekk?

IS-SUR TONIO MONTEBELLO: L-upgrade tan-near infrared iva, imma x-xift ta’ bil-lejl kien se jibqa’ bl-istess intensità tax-xiftijiet ta’ filgħodu u anke l-linja l-oħra li konna qed nagħmlu. Barra minn hekk żdied ukoll ix-xogħol f’Għawdex. L-impjant ta’ Għawdex beda jopera fl-2016, l-ewwel b’xift wieħed imbagħad tellajna lill-Għawdxin li kellna Malta fil-bidu tal-2017 biex inkunu nistgħu noperaw żewġ xiftijiet. Għamilna wkoll riforma fis-CA sites li kienu joperaw b’ammont ta’ nies, però imbagħad għamilna riforma biex ippruvajna nnaqqsu ftit l-abbuż li kien hemm mill-kummerċjali li jużaw is-CA sites. Meta daħħalna l-ewwel fażi kellna bżonn iktar mano d’opera fis-CA sites peress li kien hemm intensità ta’ xogħol hemmhekk.

IĊ-CHAIRPERSON: Għaliex? Jekk se nnaqqsu min jabbuża, l-intensità tonqos.

IS-SUR TONIO MONTEBELLO: Fir-realtà, iva, imma żdiedu n-nies tad-dar.

IĊ-CHAIRPERSON: Allura m’għandu x’jaqsam xejn l-argument li għamilt inti li ridtu żżidu n-nies għax kontu se taqtgħu l-abbuż tan-nies fin-negozju.

IS-SUR TONIO MONTEBELLO: Għandek raġun, biss li ġara fis-CA sites huwa li żdied ħafna l-waste tal-electrical and electronic equipment bħall-fridges, eċċ., u allura kellna bżonn ta’ nies sabiex jgħinu fis-sorting ta’ dan il-materjal. 

ONOR. CLAUDIO GRECH: Hemm manpower plan definit għall-organiżżazzjoni ta’ dan it-tip?

IS-SUR TONIO MONTEBELLO: Iva, jien kelli manpower plan, però l-ħruq tal-impjant f’Mejju 2017 ħoloq sitwazzjoni li ma konniex qed nistennewha. F’daqqa waħda kellna nwaqqfu parti minn Malta North, kellna nirranġaw il-bulky line biex nippruvaw indaħħlu l-borża l-griża fiha, u għamilniha. L-impjant mhuwiex iddisinjat għall-borża l-griża u allura kellna nużaw in-nies biex jaħdmu manwalment. Kellna ħafna perjodi ta’ inċertezzi minħabba l-ħruq tal-impjant, u kellna wkoll persuna li weġġgħet f’Għawdex u minħabba f’hekk ingħalaqli l-impjant hemmhekk b’ordni tal-qorti għal xahrejn jew tlieta. Jiġifieri kellna ħafna variables beyond our control; għalkemm ikollok manpower plan ma tkunx qed tippjana affarijiet bħal dawn. 

ONOR. CLAUDIO GRECH: Però qed tgħid li jeżisti dan il-manpower plan.

IS-SUR TONIO MONTEBELLO: Jeżisti, u skont in-neċċessità. Jiġifieri jekk f’daqqa waħda, pereżempju, kuntrattur se jieqaf jiġbor il-borża griża f’Għawdex, il-Gvern se jdur fuqi għax fl-aħħar mill-aħħar jien l-operator of last resort, jgħidli biex nara kif insolvilu dik il-problema, u jkolli nbiddel il-pjan li jkolli accordingly.

ONOR. CLAUDIO GRECH:  X’kien in-numru ta’ nies li ġew ingaġġati fil-gradi rispettivi tagħhom mill-2014 ‘il hawn, sena b’sena? Kemm minnhom kienu qegħdin jissostitwixxu persuni li telqu minħabba li kif għedt inti, din hija industrija fejn hemm turnover qawwi?

IS-SUR TONIO MONTEBELLO: Jien ġibt din id-data minn Jannar 2016 sal-1 ta’ Ġunju 2017, però meta għamilt trend analysis mill-2010, rajt li dejjem kien hemm konsistenza, u dan jagħtini serħan tal-moħħ. Pereżempju, fl-2010 nara li daħlu...

IĊ-CHAIRPERSON:  L-Onor. Aquilina, bil-permess tal-Kumitat.

ONOR. KAROL AQUILINA: Id-data tal-2010 li għadek kif semmejt, ġiet indikata lilek minn xi ħadd?

IS-SUR TONIO MONTEBELLO: Le. Li għamilt kien li ppruvajt naqbad... Il-kumpanija ma kenitx ilha li bdiet topera ħafna qabel u jien bdejt mill-2010 sabiex nara xi trends jista’ jkun hemm...

IĊ-CHAIRPERSON: Meta bdiet topera l-kumpanija?

IS-SUR TONIO MONTEBELLO: Jekk m’iniex sejjer żball fl-2008.

ONOR. KAROL AQUILINA: Sur Montebello, qabel din il-laqgħa kellek xi laqgħat ma’ persuni oħra biex tiddiskuti x’għandu jingħad?  Infakkrek li qiegħed bil-ġurament.

IS-SUR TONIO MONTEBELLO: Kelli laqgħat mat-team tiegħi fil-kumpanija biex nara li d-data li jagħtuni tkun tajba u tirrifletti data li ppreżentajna f’mistoqsijiet parlamentari.

ONOR. KAROL AQUILINA: Jiġifieri taċċertana li d-data tal-2010 ma ġietx indikata lilek, imma ġiet minn moħħok?

IS-SUR TONIO MONTEBELLO: Iva.  Jien għażilt din il-figura biex ikolli indikazzjoni sabiex nara t-trend. 

IĊ-CHAIRPERSON: Imma għalfejn l-2010 u mhux l-2009 jew l-2011?

IS-SUR TONIO MONTEBELLO: Għażilt l-2010 għax mill-2010 sal-2017 hemm seba’ snin u ħassejt li seba’ snin huwa perjodu adegwat biex wieħed ikollu trend analysis.

ONOR. JULIA FARRUGIA PORTELLI (Segretarju Parlamentari għar-Riformi, Ċittadinanza u Simplifikazzjoni tal-Proċessi Amministrattivi):  Qabel ma bdejt taħdem ma’ Wasteserv qatt għamilt xogħol għall-kumpanija?

IS-SUR TONIO MONTEBELLO: Le.

ONOR. JULIA FARRUGIA PORTELLI: X’sibt hemmhekk meta dħalt?

ONOR. CLAUDIO GRECH: Onor. Farrugia Portelli, is-Sur Montebello kien se jagħtina ċ-ċifri.

ONOR. JULIA FARRUGIA PORTELLI: Skużani.

IS-SUR TONIO MONTEBELLO: Pereżempju, fl-2010 daħlu 148 ruħ u telqu 42 ruħ.

ONOR. JULIA FARRUGIA PORTELLI: Meta qed tgħid li telqu, ikunu telqu minħabba natural wastage, jew inkella kif spegajt inti, minħabba li huwa xogħol li ħafna drabi jibdewh u ma jkampawx għax jaraw li they are not fit for it jew forsi anke l-fatt li qegħdin mal-iskart?

IĊ-CHAIRPERSON:  Jiġifieri ma tkeċċewx nies, imma telqu.

IS-SUR TONIO MONTEBELLO: Dwar l-2010 ma nistax nirrispondikom għax ma kontx hemmhekk jien. 

ONOR. JULIA FARRUGIA PORTELLI: Għandek indikazzjoni jekk dan kienx natural wastage, għax forsu jkunu waslu għall-età tal-pensjoni, jew inkella għal xi raġuni oħra?

IS-SUR TONIO MONTEBELLO: Il-maġġor parti jkunu nies li jibdew u jitilqu minħabba n-natura tax-xogħol. Ix-xogħol huwa diffiċli, fih ħafna tbatija, inħabbtu wiċċna ma’ ħafna ħmieġ, pests u anke mard. Sfortunatament dik hija l-industrija tagħna, però hija industrija importanti u trid issir, u allura jkollok ħafna nies li jibdew u jitilqu.

ONOR. JULIA FARRUGIA PORTELLI: Mela qed tgħidilna li fl-2010 daħlu 148 ruħ.

IS-SUR TONIO MONTEBELLO: Hekk hu, u telqu 42 ruħ.

ONOR. JULIA FARRUGIA PORTELLI: Meta qed tgħid daħlu, jiġifieri impjiegi full-time mal-Wasteserv jew inkella ma’ xi kuntrattur?

IS-SUR TONIO MONTEBELLO: Il-maġġor parti tagħhom mal-kuntrattur, il-kumpanija JF Services Ltd, li għadha sal-lum tkopri l-istess servizz.

IĊ-CHAIRPERSON: Onor. Portelli Farrugia, jien nipproponi li l-ewwel inħalluh jispiċċa l-lista, u forsi jekk għandu kopja tagħha jkun jista’ jiċċirkolaha... (Interruzzjonijiet)

ONOR. JULIA FARRUGIA PORTELLI: Qed jgħid statistika. It-talba li għamlet in-naħa tal-Oppożizzjoni hija fuq kif daħlu l-ħaddiema, u naħseb li jekk ma nistaqsix l-iktar ħaġa bażika...

IĊ-CHAIRPERSON: Imma qed jgħidilna li għandu l-istatistika, li nifhem li hija stampata u jekk jiċċirkolaha nkunu f’pożizzjoni aħjar... 

IS-SUR TONIO MONTEBELLO: Però l-karta li għandi hija mħażża. Id-darba li ġejja nippreżenta waħda pulita.

ONOR. JULIA FARRUGIA PORTELLI: Jiġifieri, Sur President, qed tgħidli li nkun nista’ nistaqsi fl-aħħar?

IĊ-CHAIRPERSON: Jien qed nissuġġerixxi li jaqralna l-lista ta’ kemm daħlu u ħarġu nies mill-2010 s’issa, sena b’sena ħalli jkollna snapshot tas-sitwazzjoni, imbagħad nistaqsu li rridu.

ONOR. JULIA FARRUGIA PORTELLI: Tajjeb.

IS-SUR TONIO MONTEBELLO: Fl-2011 kien hemm 86 commencements u 59 terminations; fl-2012 kien hemm 121 commencements u 66 terminations; fl-2013 kien hemm biss 4 commencements u 25 terminations.

ONOR. JULIA FARRUGIA PORTELLI:  Is-sena tal-elezzjoni.

IĊ-CHAIRPERSON:  U kienu naqsu l-ħaddiema qabel l-elezzjoni!

ONOR. ROBERT ABELA: Mhux il-ħaddiema biss kienu naqsu imma anke x-xogħol kien naqas dak iż-żmien. Across the board, fil-pajjiż kollu. (Interruzzjonijiet) Hekk hu. Realtà! Wara sploda x-xogħol u naqas il-qagħad! Realtà!  Across the board mal-pajjiż kollu!

IĊ-CHAIRPERSON:  Onor. Abela, ħallih jispiċċa. 

IS-SUR TONIO MONTEBELLO: Fl-2014 kien hemm 94 commencements u 54 terminations.

ONOR. JULIA FARRUGIA PORTELLI: Jiġifieri telqu nofshom.

IS-SUR TONIO MONTEBELLO: Fl-2015 kien hemm 135 commencements u 44 terminations; fl-2016 kien hemm 79 commencements u 38 terminations; fl-2017, sad-data mitluba, jiġifieri sal-1 ta’ Ġunju, kien hemm 162 commencements u 72 terminations. 

IĊ-CHAIRPERSON: Żdied ħafna x-xogħol fl-ewwel sitt xhur tas-sena!

ONOR. ALEX MUSCAT: Għandek kif żdied l-operat?

IS-SUR TONIO MONTEBELLO: Dażgur.

ONOR. ALEX MUSCAT: Tista’ tgħidilna l-kwantità ta’ skart trattat, sena b’sena?

IS-SUR TONIO MONTEBELLO: Biex inpoġġi kollox f’kuntest, mill-2015 ‘l hawn ġew fis-seħħ tliet impjanti ġodda.

ONOR. ALEX MUSCAT: Liema huma?

IS-SUR TONIO MONTEBELLO: L-impjant ta’ Malta North, l-impjant ta’ Għawdex, u l-impjant tal-autoclave fil-Marsa.

ONOR. ALEX MUSCAT:  Dawn kollha saru fl-2014?

IS-SUR TONIO MONTEBELLO: Dawn tlestew fl-2015 u ġew online fl-2016. Għalhekk fl-2016 u fl-2017 kien hemm dak...

ONOR. ALEX MUSCAT: Jiġifieri nfetħu tliet impjanti fl-2016.

IS-SUR TONIO MONTEBELLO: Iva. 

ONOR. ALEX MUSCAT: Dawn bdew jitrattaw skart li qabel ma kienx qed jiġi trattat?

IS-SUR TONIO MONTEBELLO:  F’Malta North beda jiġi trattat skart li qabel kien jibqa’ sejjer direttament ġol-landfill, fl-autoclave beda jiġi trattat skart li qabel kien imur direttament ġol-inċineratur, u f’Għawdex beda jiġi trattat skart li kien jinħadem fl-apert, fuq il-Qortin landfill, u jitwassal Malta permess ta’ container. 

ONOR. ALEX MUSCAT: Għandek idea ta’ kemm investejtu?

IS-SUR TONIO MONTEBELLO: Sar investiment ta’ €50 miljun f’Malta North, €12-il miljun fl-impjant t’Għawdex u €12-il miljun fl-autoclave. 

ONOR. CLAUDIO GRECH: Minn fondi Ewropej?

IS-SUR TONIO MONTEBELLO: Persentaġġ minnhom iva.

ONOR. CLAUDIO GRECH: Għandek kemm sar investiment mill-2010?

IS-SUR TONIO MONTEBELLO: Le, m’għandix il-figuri.

ONOR. KAROL AQUILINA:  Forsi tista’ tgħidilna minn Ġunju ‘l hawn kemm kienu n-numru ta’ ħaddiema li ġew impjegati?

IS-SUR TONIO MONTEBELLO: M’għandix dik l-informazzjoni għax jien ġejt lest b’informazzjoni sa Ġunju, kif kont mitlub.

ONOR. KAROL AQUILINA: Għandek amment jekk diġà pprovdejtx din l-informazzjoni lil xi ħadd?

IS-SUR TONIO MONTEBELLO: Iva, probabbli pprovdejt id-data f’xi mistoqsija parlamentari, però m’għandix l-informazzjoni miegħi.

ONOR. KAROL AQUILINA:   Tista’ tgħidilna, su due piedi, jekk komplewx jiżdiedu bl-istess rittmu?

IS-SUR TONIO MONTEBELLO: Jista’ jkun li kien hemm xi żieda, imma ma nafx nirrispondik.

IĊ-CHAIRPERSON: Tista’ tiġi vverifikata u tibagħtilna l-informazzjoni.

ONOR. ROBERT ABELA: In-numru ta’ impjegati li għandha Wasteserv illum huwa the right size? Jiġifieri hemm wisq impjegati għax-xogħol li hemm, jew hemm ftit impjegati għax-xogħol li hemm?

IS-SUR TONIO MONTEBELLO: Jien nara li għad irridu niżdiedu.

ONOR. ROBERT ABELA: Tiżdiedu bħala xiex?

IS-SUR TONIO MONTEBELLO: Meta nara l-ammont ta’ skart li qed jiżdied fil-pajjiż, meta nara l-isforzi li qed jagħmlu n-nies biex jirriċiklaw iktar, u t-tip ta’ impjant li għandna, nara li se jkun hemm bżonn iktar mano d’opera. Jien dejjem nipprova npoġġi kollox f’kuntest. Meta żidna l-impjanti, ma żidniex biss is-sorters, imma żidna, pereżempju, il-housekeeping. B’responsabilità ngħid li meta dħalt fil-kumpanija jien fl-2014, sibt sitwazzjoni fejn manutenzjoni ma kenitx issir fl-impjant u t-tindif kien mitluq ħafna, li jwassal għal ħsarat fl-impjanti. Żidna wkoll il-flotta, u llum għandna ‘l fuq minn 15-il trakk, minbarra vetturi oħrajn, għaddejjin, u fuq kull trakk ikun hemm żewġ xufiera u team ta’  manutenzjoni li jieħdu ħsieb il-flotta, xi ħaġa li qabel kienet subcontracted – u m’iniex se nidħol fil-mertu ta’ jekk hux worth it waħda jew l-oħra – però jien ippreferejt li jkolli l-fleet maintanence tiegħi in house. 

ONOR. CLAUDIO GRECH: X’sar mill-ħaddiema meta kien hemm l-inċident ta’ Sant’Antnin? Int għedtilna li miż-żieda li kellek, bejn 80 u 100 ruħ kienu mpjegati direttament għal Sant’Antnin. Wara l-inċident, fejn allura s-sit kien prattikament u kompletament inattiv, komplew jiżdiedu n-nies xorta?  X’sar minnhom dawk l-impjegati?

IĊ-CHAIRPERSON: Kemm ġew effetwati mpjegati min-nar li kien hemm f’Sant’Antnin?

IS-SUR TONIO MONTEBELLO: 180 ruħ.

IĊ-CHAIRPERSON: Jiġifieri kien hemm 180 ruħ li one fine morning in May or June qamu għax-xogħol u ma kellhomx post fejn imorru jaħdmu.

ONOR. ROBERT ABELA: Sur Chairman, jiġifieri qiegħed tissuġġerixxi li kellhom jintefgħu ‘l barra?

IĊ-CHAIRPERSON: Le, jien qed ngħid li sewwa għamlu li ma keċċewx lill-ħaddiema u ma bagħtuhomx id-dar, però ma kellhomx għalfejn jimpjegaw 100 oħra. Sur Montebello, qiegħed ngħid sew li meta nħaraq l-impjant ta’ Sant’Antnin inti kellek problema f’ħoġrok u kellek 180 ħaddiem li ridt tħaddimhom x’imkien biex jagħmlu xi ħaġa li sa dakinhar ma kienx inħass il-bżonn li jagħmluha?

IS-SUR TONIO MONTEBELLO: Mhux eżatt. Kif spjegajt l-ewwel, f’Malta North, li ma kienx maħluq għar-riċiklabbli, għamilna l-arranaġamenti neċessarji fil-bulky line, biex bdejna nisseparaw il-borża l-griża. Naturalment dan m’għamilnihx mill-ewwel, imma għadda mill-inqas xahar sakemm konna f’pożizzjoni li nibdew nisseparaw il-borża l-griża f’dak l-impjant.

IĊ-CHAIRPERSON: Jiġifieri l-maġġor parti tal-ħaddiema ta’ Sant’Antnin ġew deployed għal Malta North. U l-kumplament?

IS-SUR TONIO MONTEBELLO: Kien hemm section fl-Għallis stess, li aħna nsejħulha fuq ir-resevoir, fejn bdejna nagħmlu s-separazzjoni tal-iskart goff li jidħol mis-CA sites manwalment hemmhekk. Ħadna wkoll l-opportunità biex kif kien hemm in-nies available isir ix-xogħol ta’ manutenzjoni li ridt nagħmel fil-Magħtab area. Pereżempju, at the time kellna kuntratti mal-kuntrattur biex jagħmel manutenzjoni tal-proġett tal-Magħtab l-antika, u minflok m’għażilna li noħorġu tender ieħor biex jagħmlu kuntrattur, qabbadna n-nies tagħna u llum qegħdin nagħmluh in house.

IĊ-CHAIRPERSON: Illum, li għaddew seba’ jew tmien xhur mill-ħruq tal-impjant ta’ Sant’Antnin, xi tweġibni kieku kelli ngħidlek fejn qegħdin il-ħaddiema ta’ Sant’Antnin?

IS-SUR TONIO MONTEBELLO:  Madwar 60 minnhom telqu...

IĊ-CHAIRPERSON: X’jiġifieri telqu?

IS-SUR TONIO MONTEBELLO: Terminations, bħalma jkun hemm kull sena. Jiġifieri overall, minn dawk il-241 li daħlu, telqu 60.

IĊ-CHAIRPERSON: Imma fl-2017 ġew impjegati 162 ħaddiem.

IS-SUR TONIO MONTEBELLO: Minn Jannar 2016 sal-1 ta’ Ġunju 2017 daħlu b’kollox 241 u telqu 60, jiġifieri qisu baqa’ 181, li l-maġġor parti tagħhom għadhom stationed Malta North.

ONOR. CLAUDIO GRECH: Però int għedtilna li d-data tal-2017 hija sal-1 ta’ Ġunju.

IS-SUR TONIO MONTEBELLO: Iva.

ONOR. JULIA FARRUGIA PORTELLI: Sur Montebello, il-figuri li tajtna llum huma kkonfermati u vverifikati. Hux hekk?

IS-SUR TONIO MONTEBELLO:  Iva.

ONOR. JULIA FARRUGIA PORTELLI:  Sakemm kont qiegħed tagħti x-xhieda tiegħek lill-kollegi, għamilt kalkolu u sibt li jekk tgħodd il-figuri li tajtna, sena b’sena mill-2010 s’issa, issib li mill-2010 sal-2017 daħlu 892 impjegat, filwaqt li l-figura ta’ dawk li għażlu li jitilqu jew jieqfu, hija ta’ 350. Jiġifieri qed ngħidu li 42% ta’ dawk li daħlu, telqu. Naqblu?
IS-SUR TONIO MONTEBELLO: Bejn wieħed u ieħor.

ONOR. JULIA FARRUGIA PORTELLI:  Skont l-esperjenza li għandek fit-tmexxija ta’ entità, hija ħaġa normali li jkollok turnover daqshekk kbir f’kumpanija? Li jitilqu 42% ta’ dawk li jkunu daħlu f’perjodu ta’ ftit snin, tarah li huwa normali?

IS-SUR TONIO MONTEBELLO: Din l-industrija tant hija volatili u tant jitilqu nies li jrid ikollok dejjem pool ta’ nies, mhux żejda, imma kważi żejda, fully trained, biex meta jonqsulek in-nies, tibqa’ għaddej bix-xogħol normali.

ONOR. JULIA FARRUGIA PORTELLI: Inti l-ewwel għedt li bħalissa qegħdin short mill-ħaddiema. Kemm tikkalkula li għandek bżonn ħaddiema biex ikollok dan il-buffer għal meta jkollok skussjatura kif ikollok meta jitlaq xi ħadd?

IS-SUR TONIO MONTEBELLO: F’Malta North irrid indaħħal in-night shift biex nibqa’ għaddej bil-borża s-sewda kollha, li għadha mhijiex qed tiġi handled kollha f’Malta North minħabba l-issue li kellna naħdmu l-borża l-griża fl-impjant, u allura qed nara żgur il-bżonn ta’ xift ieħor ta’ 25 ruħ. Kif jitlesta l-MRF f’Sant’Antnin, li se jkun MRF pjuttost bażiku – m’aħniex se mmorru għal xi ħaġa fully fledged – in-nies li għandi Malta North se jinżlu isfel biex jibdew jagħmlu x-xogħol hemmhekk. Inkun nista’ nagħmel kalkolu aħjar jekk inkun  naf kemm se jibqa’ dieħel materjal fil-borża l-griża, però żgur li qed nara bżonn ta’ almenu 50 impjegat ieħor f’Wied il-Għajn. 

ONOR. JULIA FARRUGIA PORTELLI: Jiġifieri inti qed tgħid li għandek 75 ruħ nieqsa mill-pool tiegħek?

ONOR. KAROL AQUILINA:  Sur Montebello, tiftakar meta kienet l-elezzjoni ġenerali?

IS-SUR TONIO MONTEBELLO: Fil-bidu ta’ Ġunju.

ONOR. KAROL AQUILINA: Tiftakar meta ssejħet l-elezzjoni ġenerali?

IS-SUR TONIO MONTEBELLO: Inkun onest miegħek, ma niftakarx id-dati eżatti.
ONOR. KAROL AQUILINA: Jekk nissuġerilek li kienet public holiday, tiftakar? Jekk ngħidlek li kien l-1 ta’ Mejju tiftakar?

IS-SUR TONIO MONTEBELLO: Onestament, le.

ONOR. KAROL AQUILINA: Bejn wieħed u ieħor, fil-perjodu tal-kampanja elettorali, jiġifieri mill-1 ta’ Mejju sat-3 ta’ Ġunju, taf kemm impjegat nies il-kumpanija Wasteserv?

IS-SUR TONIO MONTEBELLO: M’għandix dik l-informazzjoni miegħi.

ONOR. ROBERT ABELA:  Biex inkunu fair max-xhud irridu ngħidu li ma ntalabx iġib din l-informazzjoni.

IĊ-CHAIRPERSON: Onor. Abela, m’iniex qed ngħid li naqas.  Din hija l-ewwel laqgħa li fiha qed jixhed is-Sur Montebello. Naturalment jien stajt nipprevedi li llum se nitolbu ċerta informazzjoni biex ikun jista’ jiġi biha darb’oħra. Jien naprezza li llum m’għandux l-informazzjoni, però l-informazzjoni li qed jitolbu l-Onor. Aquilina tista’ tiġi miġbura.

ONOR. KAROL AQUILINA: Sur Montebello, inti għedtilna li sa Ġunju, il-kumpanija mpjegat 162 persuna. Sewwa qed ngħid?

IS-SUR TONIO MONTEBELLO: Iva.

ONOR. KAROL AQUILINA: U telqu 22.

IS-SUR TONIO MONTEBELLO: Iva.

ONOR. KAROL AQUILINA: F’dawk il-ħames ġimgħat tal-kampanja elettorali, kemm impjegat nies il-kumpanija Wasteserv?

IS-SUR TONIO MONTEBELLO: M’għandix dik l-informazzjoni f’idejja.

ONOR. KAROL AQUILINA: Kieku kelli ngħidlek li mpjegat nofs dawn il-162, xi tweġibni?

IS-SUR TONIO MONTEBELLO: M’iniex se nażżarda nagħmel kalkolu għax qiegħed taħt ġurament. 

ONOR. KAROL AQUILINA: Jekk ngħidlek li mpjegat iktar minn 100, taħseb li tkun f’pożizzjoni li tgħidli jekk hux veru jew le?

IS-SUR TONIO MONTEBELLO: F’dan il-mument, le, m’iniex f’pożizzjoni li ngħidlek għax m’għandix dik l-informazzjoni miegħi.

ONOR. KAROL AQUILINA: Jekk ngħidlek li mpjegat 112, xi tgħidli?

IS-SUR TONIO MONTEBELLO: Ngħidlek li jista’ jkun, imma ma nafx.

ONOR. ROBERT ABELA: Onor. Aquilina, jekk għandek xi informazzjoni urihielu.

ONOR. JULIA FARRUGIA PORTELLI: Nistgħu nitolbuh iġib din l-informazzjoni?

ONOR. KAROL AQUILINA: Din hija informazzjoni pubblika; jien qed niffaċċjah bil-figuri kif inhuma. Il-kumpanija Wasteserv impjegat 112-il persuna fil-ħames ġimgħat tal-kampanja elettorali.

IS-SUR TONIO MONTEBELLO: Onor. Aquilina, jien ma noħroġx statistika. 

ONOR. KAROL AQUILINA: Din l-informazzjoni kienet ġiet ipprovduta fil-Parlament.

IS-SUR TONIO MONTEBELLO: Jien nagħmel ir-requirements tiegħi lill-Bord tad-Diretturi u nitkellem mal-Ministru b’mod regolari fuq l-andament tal-kumpanija, fis-sens ta’ fejn serja, x’investimenti u xi proġetti se nagħmlu. Għalija huwa mmaterjali meta jidħlu l-impjegati; meta jkolli bżonnhom, ikolli bżonnhom! Jien ġieli jkolli bżonn tender u nagħmel sena nistenna biex jinħareġ.

ONOR. KAROL AQUILINA: Però inti tgħix f’Malta bħalna u tkun qed tgħix ukoll il-klima politika li tkun għaddejja. Ma tarahiex stramba li f’dawk il-ħames ġimgħat ta’ kampanja elettorali...

ONOR. ROBERT ABELA: Onor. Aquilina, ix-xhud mhux qiegħed hawn biex jirrispondi għal dawk l-affarijiet.

ONOR. KAROL AQUILINA: Huwa għandu r-responsabilità, u allura jrid jirrispondi!
ONOR. ROBERT ABELA: Imma ddaħħlux fix-xena politika!

IĊ-CHAIRPERSON: Sur Montebello, qed nifhem sew li inti tagħmel ir-request għal żieda...

ONOR. ROBERT ABELA: Jien naħseb li d-domanda għandha tkun jekk l-ingaġġ kienx abbinat jew le mal-ħtiġijiet tas-servizz.

ONOR. KAROL AQUILINA: Id-domanda nagħmilha jien.

IĊ-CHAIRPERSON: Huwa leġittimu jekk nistaqsik jekk it-talba għall-ħaddiema tagħmilhiex int?

IS-SUR TONIO MONTEBELLO: Korrett.

IĊ-CHAIRPERSON: Issa l-Onor. Aquilina qed jistaqsik jekk kienx hemm talba u kienx hemm żieda ta’ ħaddiema fil-perjodu bejn l-1 ta’ Mejju, ċioè meta xolja l-Parlament, u l-ġurnata tal-elezzjoni ġenerali. L-Onor. Aquilina semmielek ammont speċifiku ta’ 112. Inti qed tgħid li tagħmel it-talba inti. Tista’ tikkonferma jew tiċħad jekk saritx minnek din it-talba speċifika, jew ġejtx infurmat li se jiġu ngaġġati? Jista’ jkun li kien hemm istanza fejn qalulek li se jidħlu l-ħaddiema, minflok ma tlabt inti biex jidħlu?

IS-SUR TONIO MONTEBELLO: Fl-2016 għamilt it-talba tiegħi biex ningaġġa n-nies skont il-bżonn li kellha l-kumpanija, u bħalma jiġri fis-Servizz Pubbliku, kollox jieħu ż-żmien tiegħu. S’hemmhekk nista’ ngħid jien.

IĊ-CHAIRPERSON: U ma rajtx influss f’Ġunju? Ma rajtx li s-Servizz Pubbliku kien aktar effiċjenti f’Ġunju?

IS-SUR TONIO MONTEBELLO: Ma niftakarx. Biex inkun onest magħkom, is-sorters ma narahomx jien; għandi sorters li jekk niltaqa’ magħhom il-Belt lanqas inkun naf min huma!

ONOR. ROBERT ABELA: F’xi mument f’Ġunju...

ONOR. KRISTY DEBONO: Sur Montebello, inti fil-bidu għedt ...

ONOR. ROBERT ABELA: Jimporta nagħmel domanda, Onor. Debono?

ONOR. KRISTY DEBONO: Le, skużani ftit.

ONOR. ROBERT ABELA: Kont se nagħmel domanda. Jimporta jekk nagħmilha?

IĊ-CHAIRPERSON: Onor. Abela, dan huwa xhud li ġie mitlub biex jixhed min-naħa tal-Oppożizzjoni...

ONOR. ALEX MUSCAT: Allura aħna ma nistgħux nagħmlu domandi?

IĊ-CHAIRPERSON:  M’iniex qed ngħid hekk.  F’dan il-Kumitat dejjem użajna l-prassi li min iħarrek ix-xhud jagħmel il-mistoqsijiet tiegħu, imbagħad ikun hemm il-ħin għan-naħa l-oħra.

ONOR. ROBERT ABELA: Ma mxejniex eżattament hekk fil-każ preċedenti ta’ Spinola!

IĊ-CHAIRPERSON: Ħa tagħmel domanda l-Onor. Debono, imbagħad staqsi inti, Onor. Abela.

ONOR. KRISTY DEBONO: Sur Montebello, fil-bidu inti għedt li m’hemmx HR plan, jew strateġija ċara. Normalment il-proċedura ta’ ingaġġ huwa li inti titlob lill-bord sabiex tingaġġa numru ta’ persuni, qed nassumi li tiddiskutiha mal-bord, ikun hemm xi HR plan biex inti tiġġustifika t-talba, imbagħad tgħaddi għand il-Kap tas-Servizz Pubbliku għall-approvazzjonijiet, eċċ. Kemm tieħu żmien biex tingaġġa persuna? Kif inhu l-proċess ta’ ingaġġ?

IS-SUR TONIO MONTEBELLO: B’mod regolari għandna dak li jissejjaħ capacity building plan; nafu fejn huma l-gaps fil-pjan tagħna u nafu x’għandna bżonn u xiex. Il-minuta li ngħidu li se nżidu xift ieħor, awtomatikament nafu li għandna bżonn 20 sorter, 6 fitters, eċċ.  Jien nitla’ għand il-bord biex nispjegalhom kif se nbiddel l-operat u x’effett se jkollu fuq il-finanzi tal-kumpanija, u malli jkolli l-approval tal-bord immur għand il-kuntrattur u nitolbu jagħtini n-nies. Given li għandna kuntratt għal tliet snin ma’ JF Services Ltd, immur għandhom u ngħidlu biex jagħtini “tant” sorters. 

ONOR. KRISTY DEBONO: Jiġifieri it takes a matter of days biex tingaġġa lil xi ħadd. F’jumejn tista’ tingaġġa lil xi ħadd.

IS-SUR TONIO MONTEBELLO: Wara li jkolli l-approvazzjoni tal-bord. Ħafna drabi l-approvazzjoni tal-bord jieħu l-ħin tiegħu...

ONOR. CLAUDIO GRECH: Jiġifieri intom ma tmorrux għand il-People and Standards Division?

IS-SUR TONIO MONTEBELLO: Meta nkunu se nimpjegaw mal-Wasteserv biss immorru għand il-People and Standards Division, imma dawk ikunu waħdiet.

ONOR. JULIA FARRUGIA PORTELLI: Din hija l-istess sistema li kien hemm qabel, jew hija xi sistema ġdida li daħħalt int?

IS-SUR TONIO MONTEBELLO: Le, hija l-istess sistema li sibt hemmhekk jien. 

ONOR. ROBERT ABELA: Minn kemm kienet ilha hemm?

IS-SUR TONIO MONTEBELLO: Bdiet fl-2010.

ONOR. JULIA FARRUGIA PORTELLI: Jiġifieri l-kuntrattur mhux inti għażiltu.

ONOR. KRISTY DEBONO: Sur Montebello, jiġifieri intom taħdmu on a day-by-day basis; tara li hemm shortage f’ċertu dipartiment, titkellem mal-bord...

IS-SUR TONIO MONTEBELLO: Le, mhux day-by-day.

ONOR. KRISTY DEBONO: La m’hemmx HR plan hekk tiġi.

ONOR. CLAUDIO GRECH: Tista’ ssibilna u tibagħtilna kopja tat-talbiet li inti ressaqt lill-Bord u d-dati tal-board meetings meta ltaqa’ u tak l-approvazzjoni għalihom? Aktar qabel inti spjegajtilna li r-reklutaġġ jieħu tant żmien għax irid jgħaddi mis-Servizz Pubbliku, però issa għedtilna li tmur għand il-Bord, ġustament għax intom entità pubblika, u tagħmel sub contracting.  Illum kemm hemm nies meta tqis il-manpower li għandek?

IS-SUR TONIO MONTEBELLO: Jekk m’iniex sejjer żball il-kumpanija għandha madwar 665 impjegat.

ONOR. KAROL AQUILINA: Kif inhuma maqsumin?

IS-SUR TONIO MONTEBELLO: Il-maġġor parti mal-kuntrattur, u element żgħir ma’ Wasteserv. 

ONOR. KAROL AQUILINA:   Kemm hija l-maġġor parti?

IS-SUR TONIO MONTEBELLO: M’għandix l-informazzjoni hawnhekk, għax ma ġejtx ippreparat.

ONOR. CLAUDIO GRECH: Forsi tibgħathielna wkoll.

IĊ-CHAIRPERSON: Allura trid tipprovdilna l-informazzjoni dwar kif inhi maqsuma l-workforce illum in kwantu għal dawk li huma mpjegati direttament ma’ Wasteserv, fl-aħħar ta’ kull sena, għall-perjodu li qed insemmu aħna, u naħseb li n-naħa tal-Gvern se titolbok mill-perjodu 2010 sal-lum. 

ONOR. ROBERT ABELA: Sur Presdient, ippermettili ftit.  Bħala statistika, intom agħmlu t-talba tagħkom imbagħad aħna nagħmlu t-talba tagħna. 

IĊ-CHAIRPERSON: Mela ħalli nerġa’ nirrepeti t-talba, Sur Montebello. Nitolbok sabiex, jekk jogħġbok, tipprovdi lil dan il-Kumitat bi statistika ta’ x’kienet il-workforce f’Wasteserv għall-perjodu 2010 sal-2017 kif ukoll il-mod kif il-figuri huma maqsumin bejn il-kuntrattur u Wasteserv direttament.  Naħseb li whilst we’re at it nistgħu nitkellmu wkoll dwar il-payroll. 

ONOR. CLAUDIO GRECH: Jien tlabt ukoll il-manpower plan u l-proċess tal-approvals tal-Bord. 

IĊ-CHAIRPERSON: Sur Montebello, inti spjegajt li tagħmel talba formali lill-Bord tad-Diretturi biex jiżdiedulek il-ħaddiema u għaldaqstant l-Onor. Claudio Grech talbek sabiex tipprovdi kopja tat-talbiet formali li għamilt għall-perjodu li qegħdin nitkellmu fuqu, jiġifieri 2016 u 2017.  Bħala CEO inti għandek aċċess għall-Minuti tal-Bord? 

IS-SUR TONIO MONTEBELLO: Le. 

IĊ-CHAIRPERSON: Allura dawk inkunu rridu nitolbuhom lill-Membri tal-Bord. 

ONOR. KAROL AQUILINA: Però nifhem li jkollok aċċess għall-management accounts. 

IS-SUR TONIO MONTEBELLO: Ovvjament. 

ONOR. KAROL AQUILINA: Forsi tippreżentalna kopja tagħhom. 

ONOR. CLAUDIO GRECH:  Jien xtaqt kopja tal-approvals tal-Bord. Ridt nistaqsik ukoll jekk għandkomx recruitment policy li tirregola kif isir ir-reklutaġġ. 

IS-SUR TONIO MONTEBELLO: Fil-livelli ta’ sorters nagħmlu talba lill-kuntrattur, jibagħtilna lin-nies, u aħna għandna d-dritt li nirrifjutaw nies jekk jidhrilna... 

ONOR. CLAUDIO GRECH: Imma għandkom policy? 

IS-SUR TONIO MONTEBELLO: Iva, għandna policy miktuba. 

ONOR. CLAUDIO GRECH: Mela forsi tgħaddilna kopja tagħha.  Nixtieqek tispjegali ftit il-proċedura, jiġifieri take us through a typical recruitment exercise. Jekk fhimt tajjeb, l-ewwel stadju huwa li inti, bħala Kap Eżekuttiv, li taf id-day-to-day needs u l-operat kollu, tagħmel it-talba tiegħek bil-miktub f’forma ta’ board paper lill-Bord u l-Bord jiktiblek lura. Minn hemm ‘il quddiem kif ikun il-proċess? 

IS-SUR TONIO MONTEBELLO: Fil-lower levels tal-kumpanija immur fuq il-kuntrattur, u bil-miktub, through the HR person, nitolbuh... 

ONOR. CLAUDIO GRECH: Il-lower levels jiġifieri l-parti l-kbira tan-nies, hux hekk? 

IS-SUR TONIO MONTEBELLO: Sorters, housekeeping, cleaning eċċ.  Aħna nagħmlu talba lill-kuntrattur u l-kuntrattur jibagħtilna n-nies u aħna għandna d-dritt li jekk jidhrilna li persuna għandna nirrifjutawha, nirrifjutawha. 

ONOR. CLAUDIO GRECH: Però n-nies jagħtihomlkom il-kuntrattur. 

IS-SUR TONIO MONTEBELLO: Iva. 

ONOR. KAROL AQUILINA: Tista’ tagħti eżempju ta’ xi tfisser li tirrifjuta persuna?  Xi tkun ir-raġuni tipika? 

IS-SUR TONIO MONTEBELLO: Pereżempju, tibda tara li persuna tkun għażżiena. Nassigurak li f’dawk il-livelli naraw minn kollox. 

ONOR. JULIA FARRUGIA PORTELLI: Kellek ħafna minn dawn? 

IS-SUR TONIO MONTEBELLO: Iva, ikollna diversi tipi ta’ nies; ikollna nies li jaħsbu li l-Wasteserv hija mal-Gvern u allura mhumiex se jaħdmu, ikollna nies li jiġu u ma jibdewx, ikollna nies li jiġu għax bid-day in, day out imbagħad titfagħhom bid-day u jitilqu; jiġifieri jkollna minn kull tip. 

ONOR. KAROL AQUILINA: Fiż-żmien li ilek Kap Eżekuttiv, kellek talbiet mill-Ministeru sabiex timpjega nies għal xogħol mhux strettament marbut ma’ Wasteserv? 

IS-SUR TONIO MONTELBELLO: Le, jien ma kellix. 

ONOR. KAROL AQUILINA: Imma taf min kellu? 

IS-SUR TONIO MONTEBELLO: Ma nafx. Jien għalija nista’ nitkellem, ma nistax nitkellem għal ħaddieħor. 

ONOR. KAROL AQUILINA: Taf jekk Wasteserv intalbitx mill-Gvern biex tagħmel affarijiet li jmorru ‘il hinn mill-objettivi tagħha? 

IS-SUR TONIO MONTEBELLO: Mhux li naf jien. L-uniċi attivitajiet li nagħmlu huma affarijiet ta’ corporate social responsibilities, fis-sens li ġieli niddedikaw ħin minn tagħna biex immorru nnaddfu postijiet pubbliċi, li fir-realtà mhuwiex fil-core function tagħna.  Ġieli għamilna wkoll, pereżempju, joint ventures mal-Cleansing Department u ma’ entitajiet oħra. Pereżempju, fis-sajf kellna attività fejn morna fuq ix-xtajtiet u ppruvajna naraw jekk jirnexxilniex nispjegaw lill-poplu kif jissepara l-iskart fuq ix-xtajtiet. Issa jekk kienx suċċess jew le wieħed għad irid jara, imma dik kienet joint venture mal-Awtorità tat-Turiżmu. 

ONOR. KAROL AQUILINA: Jiġifieri int qed tgħidilna li talbiet lilek, jew li taf bihom inti, mill-Gvern biex jiġu mpjegati persuni biex jagħmlu xogħol ta’ dipartimenti oħra tal-Gvern ma kienx hemm. 

IS-SUR TONIO MONTEBELLO: Ħlief għal dak li semmejtlek. 

IĊ-CHAIRPERSON:  Imma hemm distinzjoni bejn li persuna tiġi mpjegata biex tagħmel xi ħaġa ‘il hinn mill-iskop ta’ Wasteserv, u tutilizza nies li diġà qegħdin ma’ Wasteserv għal skopijiet ‘il hinn minn dawk tal-kumpanija.  Jiġifieri altru persuna tiġi mpjegata speċifikament biex tagħmel xi ħaġa ‘il hinn mill-iskop ta’ Wasteserv, u altru tuża nies ta’  Wasteserv f’xi okkażjonijiet bħal tal-beaches biex jagħmlu xogħol ieħor. 

IS-SUR TONIO MONTEBELLO: Naf li hemm numru żgħir ta’ nies, ma nafx il-figura eżatta, li qegħdin placed mal-Parks, Afforestation and Countryside Restoration (PARKS) Directorate biex jassistuhom f’ċerti xogħlijiet. 

ONOR. KAROL AQUILINA: Dawn inti tikkunsidrahom bħala ħaddiema ta’ Wasteserv jew ħaddiema ... 

IS-SUR TONIO MONTEBELLO: Huma ħaddiema ta’ Wasteserv temporanjament placed ma’ PARKS, jagħmlu xogħlijiet żgħar hemmhekk. 

ONOR. KAROL AQUILINA: U min iħallashom? 

IS-SUR TONIO MONTEBELLO: Wasteserv. 

ONOR. KAROL AQUILINA: Jekk ngħidlek li kien hemm deċiżjoni tal-Gvern f’livelli differenti li peress li l-proċeduri ta’ impjieg mal-Gvern huma rigorużi ntużat il-kumpanija Wasteserv biex jiddaħħlu ħaddiema mal-Gvern u jintużaw f’dipartimenti oħrajn tal-Gvern, xi tgħidli? 

IS-SUR TONIO MONTEBELLO: Jien tal-PARKS qed jiġuni f’moħħi bħalissa fejn hemm ammont żgħir ta’ ħaddiema li minħabba l-ħruq tal-impjant, minflok għażilna li nħalluhom id-dar, poġġejnihom temporanjament fil-parks sabiex ikollhom x’jagħmlu u jassistu lill-PARKS. 
ONOR. STEFAN ZRINZO AZZOPARDI: Jiġifieri ma ġewx impjegati biex jagħmlu xogħol ieħor, imma kienu diġà qegħdin ingaġġati u ġew assenjati. 

IS-SUR TONIO MONTEBELLO: Eżatt. 

ONOR. KAROL AQUILINA: Jekk ngħidlek li ġew impjegati speċifikament għal dak il-għan u li huma saħansitra deskritti b’hekk, xi twieġeb? 

IS-SUR TONIO MONTEBELLO: Mhijiex tiġini f’moħħi l-informazzjoni. 
ONOR. KAROL AQUILINA: Pereżempju, jekk ikolli ngħidlek li l-kumpanija Wasteserv ġiet mitluba timpjega nies biex jintużaw għat-tindif tal-widien, xi tgħidli? 

IS-SUR TONIO MONTEBELLO: Li qegħdin mal-PARKS, iva, imma mhux nimpjegawhom apposta.  Dawk huma nies li kellna u li mal-ħruq tal-impjant ridna naraw fejn se npoġġuhom u għamilna redeployment tagħhom. 

ONOR. CLAUDIO GRECH: Però inti mbagħad għedt li mill-1 ta’ Ġunju ‘il hinn erġajtu impjegajtu aktar nies. Għedtilna li llum għandek 665 impjegat, però ma tafx kemm impjegajtu f’dak il-perjodu. Allura jekk kellek in-nies f’Sant’Antnin li meta nħaraq l-impjant, rightly so għamiltu redeployment tagħhom għax f’dak l-istadju ma kellekx għażla oħra, x’kienet ir-raġuni li bqajtu ddaħħlu aktar nies wara l-1 ta’ Ġunju? 

IS-SUR TONIO MONTEBELLO: Daħħalnihom f’Malta North fejn għamilna xift ta’ bil-lejl biex jirnexxielna nibqgħu nipproċessaw l-istess ammont ta’ boroż suwed. 

ONOR. CLAUDIO GRECH:  U dawn in-nies baqgħu jagħmlu dak ix-xogħol? 

IS-SUR TONIO MONTEBELLO: Kif qed ngħid lill-Onor. Aquilina kien hemm nies li ġew assenjati lill-PARKS, oħrajn assistew lill-Malta Tourism Authority (MTA), u kien hemm xi nies li poġġejnihom temporanjament jagħmlu xogħol ... 

IĊ-CHAIRPERSON: Jiġifieri f’daqqa waħda tant żdied ix-xogħol li utilizzajtu by and large il-ħaddiema kollha tal-Impjant ta’ Sant’Antnin u oltre hekk kellkom timpjegaw oħrajn! 

ONOR. JULIA FARRUGIA PORTELLI: U qal li kien under fil-ħaddiema; biex tkun ġust max-xhud trid tgħid x’qal ukoll. 

IĊ-CHAIRPERSON:  Dażgur. Mela inti, Sur Montebello, kellek mishap u kellek 180 ruħ li spiċċaw idle. 

IS-SUR TONIO MONTEBELLO: Hekk hu. 

IĊ-CHAIRPERSON: U tant kellek bżonn ħaddiema li għamilt redeployment tagħhom xi mkien ieħor. Oltre dawk, tant żdied ix-xogħol li ħassejtu l-bżonn li timpjegaw 80 oħra, skont kif kien hemm fil-media.  Jiġifieri daqshekk żdied ix-xogħol minn Ġunju ’l hawn. 

IS-SUR TONIO MONEBELLO: Nista’ nassigurak li tant jidħol materjal kuljum li ma nlaħqux. 

IĊ-CHAIRPERSON: Imma dan jiżdied gradwalment, mhux mil-lejl għan-nhar. 

ONOR. STEFAN ZRINZO AZZOPARDI:  Tiftakar li kien hemm ħaddiema li telqu dak iż-żmien? 

IS-SUR TONIO MONTEBELLO: Dażgur, u kienu għadhom jitilqu sal-ġimgħa l-oħra. 

ONOR. KAROL AQUILINA: Sur Montebello, tiftakar meta ġara l-inċident tal-ħruq? 

IS-SUR TONIO MONTEBELLO: Dażgur li niftakar, f’Mejju. 

ONOR. KAROL AQUILINA: Tiftakar id-data? 

IS-SUR TONIO MONTEBELLO:  22 ta’ Mejju. 

ONOR. KAROL AQUILINA: Fil-fatt kien it-23 ta’ Mejju. Inti għedt li kellkom nies impjegati magħkom li ddaħlu ma’ Wasteserv u li meta nħaraq l-Impjant ta’ Sant’Antnin iddeċidejtu li tibagħtuhom il-PARKS. Naqblu? 

IS-SUR TONIO MONTEBELLO: Iva. 

ONOR. KAROL AQUILINA: Valley Management Unit jaqa’ taħt PARKS? 

IS-SUR TONIO MONTEBELLO: Ma nafx nirrispondik. 

ONOR. KAROL AQUILINA: Però tifhem li hija funzjoni ta’ PARKS. 

IS-SUR TONIO MONTEBELLO: Nassumi li hija funzjoni ta’ PARKS. 

ONOR. KAROL AQUILINA: Qbilna li l-ħruq sar fit-23 ta’ Mejju, allura kif tispjega li fit-22 ta’ Mejju, jiġifieri lejliet li nħaraq l-impjant ta’ Sant’Antnin, Wasteserv impjegat 16-il ruħ u stazzjonathom fil-Valley Management Unit? 

IS-SUR TONIO MONTEBELLO: Ma nistax nispjegaha; irrid nivverifika l-informazzjoni għax m’iniex konxju li sar hekk. 

ONOR. KAROL AQUILINA: Jekk ngħidlek li din hija risposta li ta l-Ministru fil-Parlament, xi tgħidli? 

IS-SUR TONIO MONTEBELLO: Irrid nivverifika jekk humiex nies ta’ Wasteserv jew le għax m’iniex konxju ta’ din l-informazzjoni. Konxju li by time poġġejna nies fil-PARKS, però m’iniex konxju x’qed jagħmlu hemmhekk. 

ONOR. KAROL AQUILINA: Jekk ngħidlek li jien staqsejt dwar ħaddiema li bdew iservu ma’ diversi entitajiet, fergħat, stabbilimenti, intrapriżi, uffiċini u dipartimenti tal-kumpanija Wasteserv, li kienu u għadhom sal-lum fuq il-kotba tal-kumpanija li d-dettalji dwarhom...tajtu s-snin u għas-sena 2017 tani l-lista u indikali fost l-orħajn li fit-22 ta’ Mejju, kien hemm dawn – u mhux dawn biss imma kien hemm ħafna oħrajn –  indikati li li huma stazzjonati fil-Valley Management Unit, xi tgħidli? 

IS-SUR TONIO MONTEBELLO: Irrid nivverifika. 

ONOR. KAROL AQUILINA: Ara tippruvax tiffriska l-memorja li kien hemm id-deċiżjoni tal-Gvern li jimpjega dawn in-nies għax ma jistax jimpjegahom direttament mal-Gvern u ntużat il-kumpanija Wasteserv biex timpjegahom. 

IS-SUR TONIO MONTEBELLO: Irrid nivverifika din l-informazzjoni. 

ONOR. KAROL AQUILINA: Imma din ma tiftakarhiex? 

IS-SUR TONIO MONTEBELLO: Le, sinċerament ma niftakarhiex. 

ONOR. KAROL AQUILINA: Inti mal-Ministru qatt iltqajt? 

IS-SUR TONIO MONTEBELLO: Niltaqa’ regolarment, ġieli niltaqa’ miegħu anke darbtejn fil-ġimgħa. 

ONOR. KAROL AQUILINA: Fil-perjodu tal-elezzjoni ġenerali ltqajt? 

IS-SUR TONIO MONTEBELLO: Niltaqa’ miegħu regolari, irrispettivament jekk hijiex ġejja elezzjoni jew festa. 

ONOR. KAROL AQUILINA: Ikollok nota meta ltqajt mal-Ministru? 

IS-SUR TONIO MONTEBELLO: Ġieli jkolli u ġieli le, skont il-laqgħa tkunx formali jew le. 

ONOR. KAROL AQUILINA: Iltqajt ma’ nies fis-Segretarjat tal-Ministru? 

IS-SUR TONIO MONTEBELLO: Fuq bażi formali le, naqbad magħhom meta nidħol fl-uffiċċju tiegħu, però as a matter of principle niltaqa’ biss maċ-chief of staff u mal-konsulent tiegħu, ma niltaqax, pereżempju, mal-customer care għax m’għandix għalfejn. 

IĊ-CHAIRPERSON: Mela darba fil-ġimgħa tiltaqa’ mal-Ministru, imbagħad ikollok laqgħat separati maċ-chief of staff? 

IS-SUR TONIO MONTEBELLO: Le, ikun hemm miegħu ċ-chief of staff u l-konsulent tiegħu. 

ONOR. KAROL AQUILINA: Kieku kellek issemmi l-ismijiet ta’ min huma dawn il-persuni, tgħidilna? 

IS-SUR TONIO MONTEBELLO: X’jiġifieri? 

ONOR. KAROL AQUILINA: Min hu ċ-chief of staff jew min kien iċ-chief of staff dak iż-żmien? 

IS-SUR TONIO MONTEBELLO: Is-Sur Pierre Vassallo. 

ONOR. KAROL AQUILINA: U l-persuni li l-Ministru jġib bħala konsulenti miegħu preżenti għal dawn il-laqgħat? 

IS-SUR TONIO MONTEBELLO: Is-Sur Mark Muscat. 

ONOR. KAROL AQUILINA: U ma’ min titkellem dwar l-istaffing tal-Wasteserv min-naħa tas-Segretarjat tal-Ministeru? 

IS-SUR TONIO MONTEBELLO: Ħafna drabi maċ-chief of staff, li huwa l-konsulent tiegħu vis-à-vis fejn tkun sejra l-kumpanija. 

ONOR. KAROL AQUILINA: Però qed tagħmel enfasi li titkellem maċ-chief of staff dwar l-istaffing options. 

IS-SUR TONIO MONTEBELLO: Ladarba nitkellem mal-bord fuq il-bżonnijiet tagħna, imbagħad immur għand il-Ministru u għand iċ-chief of staff nitkellem fuq il-bżonnijiet tagħna. 

ONOR. KAROL AQUILINA: X’inhi r-raġuni li tmur int u ma jmurx iċ-Chairman għand il-Ministru? 

IS-SUR TONIO MONTEBELLO: Għax jien l-amministratur. Iċ-Chairman huwa Chairman tal-Bord. Ix-xogħol taċ-Chairman mhuwiex li jmur għand il-Ministru fuq bażi regolari biex  jitkellem fuq l-operat. 

ONOR. KAROL AQUILINA: Però dwar kwestjonijiet ta’ impjiegi ta’ persuni ma jidhirlekx li la d-deċiżjoni tappartjeni lill-Bord mhuwiex il-Kap Eżekuttiv li għandu jikseb l-approval? 

IS-SUR TONIO MONTEBELLO: Dażgur li le.  Jien nitkellem mal-Ministru fuq infiq ta’ miljuni ta’ flus. Jien namministra baġit ta’ madwar €40 miljun. 

ONOR. KAROL AQUILINA: Meta tiġu biex timpjegaw lil dawn il-persuni, qed nifhem li jkun hemm provision finanzjarja għalihom? 

IS-SUR TONIO MONTEBELLO: Iva. 

ONOR. KAROL AQUILINA: U dik tkun indikata anke meta tagħmel ir-request għall-impjegati? 

IS-SUR TONIO MONTEBELLO: Fil-plans li nibagħtu, iva jkun hemm. 

ONOR. ALEX MUSCAT: L-ingaġġi tan-nies li kellek kien skont il-pjanijiet li kellek? 

IS-SUR TONIO MONTEBELLO: Iva. 

ONOR. ALEX MUSCAT: L-ingaġġi li kellek mill-2014 sal-2017 dejjem kienu on track? Ġieli kellek bżonn aktar jew inqas milli kkalkulajt? 

IS-SUR TONIO MONTEBELLO: Kif kont qed ngħid, din hija industrija fluwida ħafna u m’intix se tkun eżatt fin-numri, imma ġeneralment hemmhekk inkunu qegħdin. 

ONOR. ALEX MUSCAT: Intom l-ikbar trattatturi ta’ skart fil-pajjiż. 

IS-SUR TONIO MONTEBELLO: Fir-realtà aħna l-uniċi, apparti l-kumpaniji privati li jamministraw l-iskart tal-privat. 

ONOR. ALEX MUSCAT: Tkun tista’ tagħtina statistika ta’ x’jiġi handled mis-CA sites? 

IS-SUR TONIO MONTEBELLO:  Iva.

ONOR. ROBERT ABELA: Sur President, jien qed ninnota dan iż-żelu u entusjażmu min-naħa tal-Membri tal-Oppożizzjoni li jattakkaw il-ħobża ta’ kuljum ta’ 100 ħaddiem, però ma jimpurtax, kulħadd jerfa’ r-responsabilità tiegħu. Jien xtaqt nistaqsik, Sur Montebello, kif jikkompara n-numru ta’ impjegati man-numru ta’ impjanti meta dħalt inti fl-2014 u qabel, u n-numru ta’ impjanti kkumparat man-numru ta’ impjegati li hemm illum. 

IS-SUR TONIO MONTEBELLO: Li nista’ ngħid huwa li meta dħalt jien kien hemm l-Impjant ta’ Sant’Antnin, ħames CA sites, landfill u inċineratur. Illum għandna madwar €100 miljun worth ta’ impjanti, b’baġit ta’ €45 miljun, u qegħdin naspiraw li napplikaw għal €80 miljun fondi tal-Unjoni Ewropea. Naħseb li meta wieħed jara dawn il-figuri u r-responsabilitajiet li waqgħu fuqna, fis-sens li filwaqt li meta dħalt jien – u allura it follows anke fis-snin ta’ qabel – kien hemm aktar landfill space u allura l-kumpanija kellha aktar elbow space fejn tista’ tiżbalja, illum tant ma fadalx landfill space li we cannot afford to make a mistake, allura jsib li n-numri huma ġustifikati. 
IĊ-CHAIRPERSON: Jien naħseb li wasalna biex nagħlqu għal-lum. Kont se nipproponi li x-xhud jintalab jerġa’ jiġi ġurnata oħra li tiġi deċiża minn dan il-Kumitat u fil-frattemp il-Membri kollha ta’ dan il-Kumitat ikollhom l-opportunità li jgħaddu t-talbiet għall-informazzjoni li jixtiequ, lis-Segretarja tal-Kumitat, li mbagħad tkun tista’ tgħaddihom lis-Sur Montebello u jkun jista’ jiġi b’dik l-informazzjoni fil-laqgħa li jmiss. 

ONOR. ROBERT ABELA: Sur Montebello, dawn il-112-il persuna li l-Onor. Aquilina staqsik dwarhom, jaqilgħu l-għexieren ta’ eluf ta’ ewro fis-sena, jew fil-maġġoranza tagħhom huma low earners? 

IS-SUR TONIO MONTEBELLO:  Nista’ ngħid li fil-parti l-kbira tagħhom dawn huma nies li jaqilgħu €900 jew €1,000 fix-xahar. Ngħid ukoll li ħafna minnhom kellhom background diffiċli u b’sodisfazzjon ngħid li hemm minnhom li meta niltaqa’ magħhom jgħiduli li f’ħajjithom żbaljaw ħafna imma permezz ta’ Wasteserv sabu opportunità biex jerġgħu jibdew.  Ikun hemm min jgħidlek li kien anke telaq lit-tfal tiegħu u issa qiegħed jipprova jrabbihom. Irrid nammetti wkoll li jkollna minnhom li jkunu nies li ma jinbidlux minkejja li jkollhom opportunità ta’ xogħol u f’dawk il-każijiet we have to let them go, però nara ħafna li f’Wasteserv ikunu sabu opportunità li jibdlu ħajjithom. 

ONOR. KAROL AQUILINA: Però tikkonferma li dawn il-112-il ruħ sabu xortihom fil-ħames ġimgħat tal-kampanja elettorali. 

ONOR. ROBERT ABELA: Sabu mpjieg, Onor. Aquilina; mod kif jaqilgħu l-ħobża ta’ kuljum għall-familja tagħhom. Donnha qed iddejjaq lil ħafna nies din li dawn qegħdin jaqilgħu l-ħobża ta’ kuljum b’mod onest! 

IĊ-CHAIRPERSON: Li qed idejjaq lill-Oppożizzjoni huwa li jkollok spike ta’ impjiegi fil-ħames ġimgħat qabel l-elezzjoni... 

ONOR. ROBERT ABELA: Dak int qed tgħidu! 

IĊ-CHAIRPERSON: ...minkejja li ma kienx hemm bżonn ta’ dawn il-ħaddiema. 

ONOR. JULIA FARRUGIA PORTELLI: L-istatistika turi li 42% tal-ħaddiema telqu. 

IĊ-CHAIRPERSON: Dawn il-ħaddiema jitħallsu minn flus il-poplu u allura l-poplu Malti, permezz ta’ dan il-Kumitat, għandu dritt ikun jaf kif qed jintnefqu flusu. 

ONOR. JULIA FARRUGIA PORTELLI: Sur Montebello, tikkonferma li dawn huma ħaddiema li jmorru fuq il-post tax-xogħol u jagħmlu l-ġurnata tagħhom, jew inkella iddaħħlu qabel l-elezzjoni u għamlu xi tliet snin ma jersqux ’l hemm? 

IĊ-CHAIRPERSON: Hekk jonqos, ma jmorrux għax-xogħol! 

ONOR. JULIA FARRUGIA PORTELLI: Smajna stejjer! 

ONOR. KRISTY DEBONO:  U familji wkoll, Onor. Farrugia Portelli. 

IĊ-CHAIRPERSON: Nirringrazzja lix-xhud u nitolbu jirtira mill-Kamra.

Il-Kumitat qed jiġi aġġornat għal nhar l-Erbgħa, 7 ta’ Frar 2018, fl-4:30 p.m. bl-intiża li jkompli jixhed is-Sur Tonio Montebello. Nirringrazzjakom. 

Fil-5:49 p.m. il-Kumitat aġġorna.

